
АЛКОГОЛЛИ ЁҒЛИ ГЕПАТОЗДА БИОКИМЁВИЙ 

КЎРСАТКИЧЛАРНИНГ ЎЗГАРИШЛАРИНИ КОРРЕКЦИЯЛАШ  

Абдуллаева М.И., Иноятова Ф.Х., Нарбутаева Д.,  Ахматова К., 

Алимов С. 

Тошкент тиббиёт академияси 

 

Сўнгги йилларда ёғли гепатоз жигар касалликлари орасида етакчи 

ўринларни эгаллаб келмоқда.Жигар касалликларини самарали даволаш 

мақсадида янги гепатопротекторларни яратиш ва уларни фаоллигини 

ўрганиш долзарб масалалардан биридир. 

Мақсад: Алкоголли ёғли гепатозда биокимёвий кўрсаткичларга 

маҳаллий ўсимликлардан ажратиб олинган янги геранил моддасининг 

таъсирини аниқлаш . 

Материал ва усуллар: Тадқиқотда мақсадга эришиш учун 

каламушларга этанолнинг 25% ли эритмасини 10 мл/кг миқдорда юбориш 

билан 28 кун мобайнида сурункали алкоголдан захарланиш 

моделлаштирилди. 21-кундан бошлаб гуруҳларга ажратилиб, 7 кун 

мобайнида 100 мг/кг миқдорда геранил моддаси ва қиёсий препарат сифатида 

карсил юборилди. Қон зардобида АлТ, АсТ, ГГТ, ИФ фаоллиги аниқланди. 

Натижалар: Ўтказилган тадқиқотларимиз натижалари этанол 

таъсирида гепатоцитлар мембранаси бутунлигини бузилиши ва жигар 

ферментларининг қон зардобида ортишини кўрсатди. Маълумки, АЛТ ва 

АСТ фаоллиги жигар касалликлари ташхисида жуда муҳим кўрсаткичлар 

ҳисобланади. Трансаминазалар фаоллиги 28-кунга келиб ишончли ортди. 

АлТ ферменти фаоллиги интакт каламушлар кўрсаткичларига нисбатан 1,86 

марта ортган бўлса, АсТ фаоллигининг ортиши 1,73 мартани ташкил этди. 

ГГТ ферментининг фаоллиги ушбу гурух каламушларда 4,7 марта ортганлиги 

кўришимиз мумкин. Ишқорий фосфатазанинг фаоллиги бошқа ферментлар 

фаоллигига нисбатан камроқ даражада 1,2 марта ортганлиги аниқланди. 

Этанол метаболизми натижасида митохондрия ва ҳужайра 

мембранасини шикастловчи кислороднинг реактив шакллари ҳосил бўлади. 

Бу эса трансаминазаларни қонга чиқишига ва қонда трансаминазалар 

фаоллигининг ортишига сабаб бўлади [1].  

Гепатоцитлар ҳажмининг катталашиши ўт йўлларинг беркилиши ва 

ҳужайра ичи холестаз синдромининг пайдо бўлишига олиб келади. Бу ҳолат 

қонда экскретор ферментларнинг миқдорини ортиши билан кечади. Ишқорий 

фосфатаза ферменти бир қанча тўқималарда учрайди ва унинг қонда 

миқдорининг ортиши жигарда экскреция жараёни бузилишидан далолат 

беради. Олинган натижалар адабиётларда келтирилган жигарнинг токсик 

зарарланиши ГГТ ферментининг ишончли ортиши, ИФ нинг эса нисбий 

ортиши ҳақидаги маълумотлари билан мос келади [2]. 

Этанол билан сурункали заҳарланган ҳайвонларга карсил ва айниқса 

янги проантоцианидинли моддани киритилиши ферментлар фаоллиги 

даволанмаган гуруҳ кўрсаткичларига нисбатан камайганлиги кузатилди. 

Ушбу гуруҳ каламушларда ферментлар фаоллиги интакт каламушлар гуруҳи 

кўрсаткичларига яқинлашди. Проантоцианидинлар қабул қилган каламушлар 

гуруҳида даволанмаган гурух кўрсаткичларига нисбатан АлТ фаоллиги 46,4 

% га,  АсТ - 41,3% га, ГГТ - 81 % га, ишқорий фосфатаза 20 % га 

камайганлиги аниқланди. Карсил билан даволанган гурухларда АлТ, АсТ, 

ГГТ ва ишқорий фосфатаза фаоллиги мос равишда 36,6 %; 35,7 %; 62% ва 

16,5% га камайди. 

Хулоса:Шундай қилиб, этанол билан захарланишда жигарнинг 

экскретор ва индикатор ферментлари фаоллиги кўрсаткичлари ҳам 

гепатоцитларнинг ташқи мембранаси, ҳам митохондрия ва цитоплазма 

компонентларининг шикастланишидан далолат беради. Маҳаллий 

ўсимликлардан олинган геранил моддаси ушбу шикастланиш белгиларини 

сезиларли сусайтирди. 

Адабиётлар. 

СУРУНКАЛИ БУЙРАК КАСАЛЛИГИДА ЛАБОРАТОР 

КЎРСАТКИЧЛАРНИНГ ЎЗГАРИШИ 

Абдухалилов Ф.Ш., Умурзакова Р.З 

Андижон давлат тиббиёт институти 

 

Сурункали буйрак касаллиги беморларда буйрак фаолиятини бузилиши 

ва буйрак фаолияти кўрсаткичлари бўлган қондаги мочевина ва креатинин 

микдорини ошиши, сийдик таркибида оқсил микдорини ошиши хамда КФТ 

(Коптокча Филтрация Тезлиги) нинг пасайиб кетиши билан кечадиган 

касалликдир. 

Калит сўзлар: Сурункали буйрак касаллиги ( СБК ), мочевина, 

креатинин, оқсил, КФТ.  

Сурункали буйрак касалликлари бутун дунёдаги каби Ўзбекистонда 

хам долзарб муаммолардан бири бўлиб ўлим кўрсаткичининг 

юқорилиги,молиявий харажати катталиги билан ижтимоий ахамиятга эга 

касалликлар қаторига киради. Асосан мехнатга лаёқатли  ахоли орасида кенг 

тарқалган. Униниг авж олиши терминал буйрак етишмовчилиги  

ривожланиши билан боғлиқ. Бу касаллик кўпинча ўз вақтида 

ташхисланмайди ва охиригача даволанмайди. Шунинг учун букасалликка 

“яширин қотил” ибораси ишлатилади. (Ўзбекистон Республикаси статистика 

хисоботи 2021).Охирги 25 йил ичида сурункали буйрак касалликларидан 

ўлим холати 135 фоизга ошган. (Ўзбекистон Республикаси статистика 

хисоботи 2021). 

